
Коми Республикаса Оланподув Ёрд
Коми Республикаса Оланподув Ёрдлӧн шуӧм
«Коми Республика мутасын «Уджвывса ветеран» ним сетан пӧрадок да условиеяс йылысь положение вынсьӧдӧм йылысь» Коми Республикаса Веськӧдлан котырлӧн 2007 во ӧшым тӧлысь 19 лунся 302 №-а шуӧмӧн вынсьӧдӧм «Уджвывса ветеран» ним сетан пӧрадок да условиеяс йылысь положение дорӧ 2 №-а содтӧдлысь оланподувлы лӧсялӧмсӧ прӧверитӧм йылысь гражданка Светлана Ивановна Шаповаловалысь норасьӧм видлалӧм йылысь 

Сыктывкар





    2015 вося ода-кора тӧлысь 20 лун
Коми Республикаса Оланподув Ёрд, кӧні нуӧдысьнас вӧлі Н.В. Боковикова,  ёрдысьяснас Д.Н. Басманов, А.В. Проскуров,
кӧні участвуйтісны гражданка С.И. Шаповалова, петкӧдлысьяс Коми Республикаса Веськӧдлан котырысь Е.А. Клименкова - Коми Республикаса Юралысьлӧн да Коми Республикаса Веськӧдлан котырлӧн Канму инӧдӧн веськӧдланінын социальнӧй  оланпастэчас юкӧнса  консультант-эксперт, Б.Н. Третьякова - Коми Республикаса удж да йӧзӧс социальнӧя доръян министерстволӧн социальнӧй гарантияяс юкӧнса начальник, С.В. Деричина -  Коми Республикаса удж да йӧзӧс социальнӧя доръян министерстволӧн йӧзӧс социальнӧя доръян оланпастэчас анализируйтан да сӧвмӧдан юкӧнса медыджыд специалист-эксперт. 
Коми Республикаса Оланподувлӧн 96 статьяса коймӧд юкӧнӧ, «Коми Республикаса Оланподув Ёрд йылысь» Коми Республикаса Оланпасын 3 статьялӧн медводдза юкӧнса 2 пунктӧ, 32, 68, 78, 79, 80, 81, 90 да 91 статьяясӧ кутчысьӧмӧн,

видлаліс ёрдлӧн восьса заседаниеын «Коми Республика мутасын «Уджвывса ветеран» ним сетан пӧрадок да условиеяс йылысь положение вынсьӧдӧм йылысь» Коми Республикаса Веськӧдлан котырлӧн 2007 во ӧшым тӧлысь 19 лунся 302 №-а шуӧмӧн вынсьӧдӧм «Уджвывса ветеран» ним сетан пӧрадок да условиеяс йылысь положение дорӧ 2 №-а содтӧдлысь оланподувлы лӧсялӧмсӧ прӧверитӧм йылысь делӧ. 
Видлалӧм вылӧ помканас лоис гражданка С.И. Шаповаловалӧн норасьӧм, а видлалӧм вылӧ подувнас — эрдӧдӧм гӧгӧрвотӧмлун сыын,  лӧсялӧны-ӧ Коми Республикаса Оланподувлы «Коми Республика мутасын «Уджвывса ветеран» ним сетан пӧрадок да условиеяс йылысь положение вынсьӧдӧм йылысь» Коми Республикаса Веськӧдлан котырлӧн 2007 во ӧшым тӧлысь 19 лунся 302 №-а шуӧмӧн вынсьӧдӧм «Уджвывса ветеран» ним сетан пӧрадок да условиеяс йылысь положение дорӧ шыӧдчысьӧн венӧ босьтӧм 2 №-а содтӧд. 

С.И. Шаповаловалӧн норасьӧмыс лоӧ позянаӧн «Коми Республикаса Оланподув Ёрд йылысь» Коми Республикаса Оланпаслӧн 78 статья серти. 
Ёрдысь-докладчик Д.Н. Басмановлысь юӧртӧмсӧ, кыкнанладорсаӧс петкӧдлысьяслысь висьталӧмсӧ кывзӧм бӧрын, сетӧм документъяс да мукӧд материал видлалӧм бӧрын Коми Республикаса Оланподув Ёрд 
п а с й и с:
Коми Республикаса Оланподув Ёрдӧ шыӧдчис гражданка С.И. Шаповалова «Коми Республика мутасын «Уджвывса ветеран» ним сетан пӧрадок да условиеяс йылысь положение вынсьӧдӧм йылысь» Коми Республикаса Веськӧдлан котырлӧн 2007 во ӧшым тӧлысь 19 лунся 302 №-а шуӧмӧн вынсьӧдӧм «Уджвывса ветеран» ним сетан пӧрадок да условиеяс йылысь положение дорӧ 2 №-а содтӧдӧн сылысь оланподув инӧдсӧ да вӧлясӧ торкӧм вылӧ норасьӧмӧн (водзӧ – 2 №-а содтӧд). 

Норасьӧмысь да сы дорӧ содтӧм документъяслӧн копияясысь петӧ, мый 1986 вося рака тӧлысь 3 лунсянь шыӧдчысь уджаліс нотариусӧн. Уджалан кадколастысь С.И. Шаповаловалы вӧлі сетӧма «Нотариатын сьӧлӧмсянь уджалӧмысь» ІІІ степеня медаль (Россияса федеральнӧй нотариальнӧй палата правлениелӧн (водзӧ — РФНП) 2008 во лӧддза-номъя тӧлысь 4 лунся помшуӧм) да «Нотариатын сьӧлӧмсянь уджалӧмысь» ІІ степеня медаль (РФНП Президентлӧн 2014 во урасьӧм тӧлысь 9 лунся 29 №-а тшӧктӧд). 2010 вося кӧч тӧлысь 1 лунсянь шыӧдчысь лоӧ пӧрысьлун серти пенсионерӧн. Социальнӧя могмӧдан мераяс босьтӧм вылӧ ассьыс лоны вермана инӧд збыльмӧдӧм вылӧ С.И. Шаповалова кыкысь шыӧдчыліс «Сыктывкарса олысьяслы социальнӧй отсӧг сетан юкӧнын канму услугаясӧн могмӧдан шӧрин» Коми Республикаса канму сьӧмкуд учреждениеӧ «Уджвывса ветеран» ним сетӧм йылысь шыӧдчӧмъясӧн сы вӧсна, мый сылӧн эм вылынджык индӧм наградаяс. Шыӧдчӧмъяс видлалӧм бӧрын Коми Республикаса йӧзлы отсӧг сетан агентство примитӧма подувъяслӧн абутӧмлун вӧсна корӧмъяссӧ могмӧдӧмын ӧткажитӧм йылысь помшуӧмъяс (2014 во урасьӧм тӧлысь 13 лунся 311 №-а да 2014 во моз тӧлысь 13 лунся 1667 №-а тшӧктӧдъяс). 
С.И. Шаповаловалӧн шыӧдчӧм серти Коми Республикаса  Сыктывкарлӧн карса ёрд примитӧма Агентстволысь помшуӧм оланпаслы лӧсявтӧмӧн лыддьӧм йылысь кормӧмъяссӧ могмӧдӧмын ӧткажитӧм йылысь да «Уджвывса ветеран» ним сетны тшӧктӧм йылысь 2014 во йирым тӧлысь 29 лунся помшуӧм, кутшӧмӧс кольӧма вынаӧн Коми Республикаса Медвылыс Ёрдлӧн 2015 во урасьӧм тӧлысь 2 лунся апелляционнӧй шуӧмӧн. Примитӧм помшуӧмъяс подулалӧмын ёрдъяс индӧны, мый нотариат йылысь Россия Федерацияса оланпастэчас подувъяслӧн 29 статьяса положениеяс серти,  кутшӧмъясӧс вынсьӧдӧма Россия Федерацияса Медвылыс Сӧветлӧн 1993 во урасьӧм тӧлысь 11 лунся 4462-1 №-а шуӧмӧн, РФНП лоӧ абу коммерческӧй организацияӧн, мый лоӧ Россия Федерацияса субъектъясын нотариальнӧй палатаяслӧн профессиональнӧй ӧтувӧн, котыртӧ ассьыс уджсӧ асвеськӧдлан принципъяс вылын, канму власьт органъяслӧн тэчасӧ оз пыр, да, лӧсялӧмӧн, РФНП медальяс оз пырны уджын ведомствоса отличие пасъяс лыдӧ да оз лоны «Уджвывса ветеран» ним сетӧм вылӧ подулӧн. 
С.И. Шаповаловалӧн видзӧдлас серти, 2 №-а содтӧд оз лӧсяв Коми Республикаса Оланподувлӧн 4, 11 да 17 статьяясса корӧмъяслы, сы вӧсна мый сэні индӧм лыддьӧгӧ пырӧны сӧмын уджын ведомствоса отличие пасъяс да сэні абу пасйӧма сылы сетӧм РФНП наградаяс кыдзи подув, мый сетӧ «Уджвывса ветеран» ним сетӧм вылӧ инӧд. Татшӧм ногӧн, шыӧдчысь эрдӧдӧ граждана костын, кодъяслӧн эмӧсь йӧз да канму водзын заслугаяс да кодъяслы сетӧмаӧсь 2 №-а содтӧдын пасйӧм уджын ведомствоса отличие пасъяс, да граждана костын, кодъяслӧн сідзжӧ эмӧсь тӧдчана заслугаяс, но кодъяслы сетӧмаӧсь уджын мукӧд отличие пасъяс, кутшӧмъяс оз пырны  ведомствосаясӧ да кутшӧмъясӧс абу пасйӧма венӧ босьтана нормативнӧй инӧда актъясын, социальнӧй отсӧг сетан мераяс босьтӧм вылӧ ӧткодь инӧдъяслысь принцип торкӧмсӧ. 
«Коми Республикаса Оланподув Ёрд йылысь» Коми Республикаса Оланпасын 3 статьялӧн медводдза юкӧнса 2 пунктлӧн положение серти Коми Республикаса Оланподув Ёрд разьӧ Коми Республикаса Оланподувлы лӧсялӧм йылысь делӧяс гражданалысь оланподув инӧдъяс да вӧля нормативнӧй инӧда актӧн торкӧм вылӧ норасьӧмъяс серти, кутшӧмӧн вӧдитчӧны либӧ кутшӧмӧн кӧсйӧны вӧдитчыны урчитӧм делӧын. 

Коми Республикаса Оланподув Ёрд «Коми Республикаса Оланподув Ёрд йылысь» Коми Республикаса Оланпаслӧн 68, 80 статьяяс серти примитӧ шуӧмъяс да кывкӧртӧдъяс сӧмын видлалантор серти, кутшӧмӧс индӧма шыӧдчӧмын да сӧмын актлӧн сійӧ юкӧн серти, кутшӧмлӧн оланподувлы лӧсялӧмсӧ лыддьӧны гӧгӧрвотӧмӧн. 

Таысь петӧ, мый тайӧ делӧ серти Коми Республикаса Оланподув Ёрдлӧн видлаланторйӧн лоӧ «Коми Республика мутасын «Уджвывса ветеран» ним сетан пӧрадок да условиеяс йылысь положение вынсьӧдӧм йылысь» Коми Республикаса Веськӧдлан котырлӧн 2007 во ӧшым тӧлысь 19 лунся 302 №-а шуӧмӧн вынсьӧдӧм «Уджвывса ветеран» ним сетан пӧрадок да условиеяс йылысь положение дорӧ 2 №-а содтӧд сійӧ юкӧнын, кӧні абу индӧма «Уджвывса ветеран» ним сетӧм вылӧ инӧд сетысь наградаяс лыддьӧгын уджын отличие пасъяс, мыйясӧс сетісны организацияяс, кутшӧмъяс оз пырны СССР-са, РСФСР-са да Россия Федерацияса канму да олӧмӧ пӧрысь власьт органъясӧ. 

Шыӧдчысьӧн венӧ босьтӧм нормативнӧй инӧда акт пырӧ йӧзӧс социальнӧя доръян юкӧнӧ, мыйӧн Россия Федерацияса Оланподув серти ӧтув веськӧдлӧны Россия Федерация да сылӧн субъектъяс (1 юкӧнлӧн «ж» пунктса 72 статья). Россия Федерациялӧн да Россия Федерацияса субъектъяслӧн ӧтувъя веськӧдланторъяс серти йӧзӧдӧны федеральнӧй оланпасъяс да на серти примитӧм оланпасъяс да Россия Федерацияса субъектъяслӧн мукӧд нормативнӧй инӧда акт, кутшӧмъяс оз вермыны мунны паныд федеральнӧй оланпасъяслы (Россия Федерацияса Оланподувлӧн 2 да 5 юкӧнъясса 76 статья). 

«Россия Федерацияса субъектъяслӧн оланпас пыртысь (бӧрйӧм) да олӧмӧ пӧртысь канму власьт органъяс котыртан ӧтувъя принципъяс  йылысь» 1999 во йирым тӧлысь 6 лунся 184-ФЗ №-а Федеральнӧй оланпасын 26.3 статьялӧн 2 пунктса 24 пунктув серти ӧтувъя веськӧдланторъяс серти Россия Федерацияса субъектын канму власьт органъяслӧн уджмогъясӧн, кутшӧмъясӧс тайӧ органъяс збыльмӧдӧны асьныс Россия Федерацияса субъектлӧн сьӧмкуд сьӧм тшӧт весьтӧ (федеральнӧй сьӧмкудйысь субвенцияяс кындзи), лоӧ олысьяслы, сы лыдын уджвывса ветеранъяслы, социальнӧй отсӧг сетӧм серти юалӧмъяс решитӧм. 

Россия Федерацияса сьӧмкуд кодекслӧн 85 статья серти Россия Федерацияса субъектлӧн рӧскод кӧсйысьӧмъясыс артмӧны оланпасъяс да Россия Федерацияса субъектъяслысь мукӧд нормативнӧй инӧда акт примитӧм бӧрын сэк, кор индӧм публично-правовӧй юкӧнса канму власьт органъяс збыльмӧдӧны ӧтувъя веськӧдланторъяс серти уджмогъяс. Тайӧ рӧскод кӧсйысьӧмъяссӧ Россия Федерацияса субъектъяслӧн канму власьт органъяс индӧны ассьыныс да збыльмӧдӧны асланыс сьӧмкуд сьӧм тшӧт весьтӧ.

Коми Республикаса Оланподув социальнӧй канмулӧн могъяс серти, кутшӧмӧн лоӧ Коми Республика (11 статья), быдӧнлы сетӧ арлыд серти, висьӧм, вермытӧмлун дырйи, вердысьӧс воштӧм понда, челядьӧс быдтӧм-сӧвмӧдӧм вылӧ да оланпасӧн урчитӧм мукӧд лоӧмтор дырйи социальнӧя могмӧдан гарантияяс (40 статья, 1 юкӧн). Татшӧмсяма положениеясыс пырӧны Россия Федерацияса Оланподувлӧн 7 да 39 статьяяссӧ. Сійӧ либӧ мӧд категория гражданалы сетан татшӧм дорйӧмлӧн урчитӧм ногъяссӧ да ыдждасӧ индытӧг Россия Федерацияса Оланподув серти лӧсялана ладмӧдӧмыс пырӧ оланпас дасьтысьлӧн уджмогъясӧ. Сэк, кор йӧзӧс социальнӧя доръян мераяс индігӧн эм тырмымӧн вӧля, оланпас дасьтысь вермӧ бӧрйыны йӧзӧс социальнӧя доръян урчитӧм мераяс, индыны йӧзӧс, кодъяслӧн эмӧсь на вылӧ инӧдъяс, найӧс сетан пӧрадок да условиеяс.
Тайӧ нормалы лӧсялӧны Коми Республикаса Оланподувлӧн положениеяс, кӧні пасйӧма, мый Коми Республикаын социальнӧй да экономическӧй политикасӧ веськӧдӧма мортлысь бур олӧмсӧ да ас вӧляысь сӧвмӧмсӧ могмӧдысь условиеяс лӧсьӧдӧм вылӧ (11 статья), канму сетӧ  мортлы да гражданинлы инӧдъясын да вӧляын ӧткодьлун вылӧ гарантияяс (17 статья). 
«Уджвывса ветеран» ним сетӧм йӧзлысь заслугаяс пыдди пуктӧмӧн канму босьтӧ ас вылас найӧс социальнӧя дорйӧм серти урчитӧм публично-правӧвӧй кӧсйысьӧмъяс. «Ветеранъяс йылысь» 1995 во тӧвшӧр тӧлысь 12 лунся 5-ФЗ №-а Федеральнӧй оланпасын индӧма Россия Федерацияын ветеранъясӧс социальнӧя доръян инӧда гарантияяс сы могысь, медым лӧсьӧдны налысь бур олӧмсӧ могмӧдысь условиеяс. Вылынджык индӧм Федеральнӧй оланпаслӧн 7 статьяса 1 пункт серти уджвывса ветеранъясӧн лоӧны йӧз, кодъяслӧн эм «Уджвывса ветеран» удостоверение; кодъяслы сетӧмаӧсь орденъяс либӧ медальяс, либӧ кодъяслы сетӧмаӧсь СССР-са либӧ Россия Федерацияса почёта нимъяс, либӧ кодъяслы сетӧмаӧсь уджын ведомствоса отличие пасъяс да кодъяслӧн эм уджалан стаж, мыйта колӧ пӧрысьлун серти либӧ уна во уджалӧмысь пенсия индӧм вылӧ; йӧз, кодъяс заводитісны уджавны тыр арлыд тыртӧдз Айму вӧсна Ыджыд тыш кадӧ да кодъяслӧн эм уджалан стаж мужичӧйяслӧн 40 воысь да нывбабаяслӧн 35 воысь абу этшаджык. Тайӧн федеральнӧй оланпас дасьтысь уджвывса ветеранъяслӧн категорияӧ пырысь йӧзсӧ индігӧн эз урчит уджын ведомствоса отличие пасъяс лыддьӧг да органъяс лыддьӧг, кодъяслӧн ведомствоса наградаясыс лоӧны «Уджвывса ветеран» ним сетӧм вылӧ подулӧн.
«Ветеранъяс йылысь» Федеральнӧй оланпасын 7 статьялӧн 4 пунктса положениеяс серти «Уджвывса ветеран» ним сетан пӧрадоксӧ да условиеяссӧ индӧны оланпасъясӧн да Россия Федерацияса субъектъяслӧн мукӧд нормативнӧй инӧда актӧн. 

Вылынджык вайӧдӧм оланподув положениеяс серти Россия Федерацияын индӧма ветеранъяслы социальнӧй отсӧг сетан юалӧмъяс серти инӧда йитӧдъяссӧ нормативно-правовӧя ладмӧдан кык тшупӧда тэчас: федеральнӧй тшупӧдын да федерация субъектъяслӧн тшупӧдын. 

Уджвывса ветеранъяслы социальнӧй отсӧг сетан мераясыс кӧ индыссьӧны оланпасъясӧн да Россия Федерацияса субъектъяслӧн мукӧд нормативнӧй инӧда актӧн да лоӧны налӧн рӧскод кӧсйысьӧмъясӧн, то индӧм  публично-правовӧй юкӧнъяс вермӧны индыны уджын отличие пасъяс да наградаяс лыддьӧг, кутшӧмъясӧс босьтӧны тӧд вылӧ Россия Федерацияса субъектын «Уджвывса ветеран» ним сетігӧн, а сідзжӧ индӧм ним сетӧм вылӧ пӧрадок да условиеяс.

Федеральнӧй оланпастэчаслысь предписаниеяс олӧмӧ пӧртӧм могысь Коми Республикаын примитӧма «Коми Республикаын олысьяслы  социальнӧй отсӧг сетӧм йылысь» 2004 во вӧльгым тӧлысь 12 лунся 55-РЗ №-а Оланпас, кутшӧмлӧн 22.1 статья серти «Уджвывса ветеран» нимсӧ сетӧ Коми Республикаса Веськӧдлан котырӧн уполномочитӧм Коми Республикаса олӧмӧ пӧртысь власьт орган: йӧзлы, кодъяслы сетӧмаӧсь орденъяс либӧ медальяс, либӧ кодъяслы сетӧмаӧсь СССР-са, РСФСР-са либӧ Россия Федерацияса почёта нимъяс, либӧ кодъяслы сетӧмаӧсь уджын ведомствоса отличие пасъяс, кодъяслӧн эм уджалан стаж, мыйта колӧ пӧрысьлун серти либӧ уна во уджалӧмысь пенсия индӧм вылӧ; йӧзлы, кодъяс заводитісны уджавны тыр арлыд тыртӧдз Айму вӧсна Ыджыд тыш кадӧ да кодъяслӧн эм уджалан стаж мужичӧйяслӧн 40 воысь да нывбабаяслӧн 35 воысь абу этшаджык (1 пункт).
Индӧм Оланпас олӧмӧ пӧртӧм могысь примитӧм Коми Республикаса Веськӧдлан котырлӧн 2007 во ӧшым тӧлысь 19 лунся 302 №-а шуӧмӧн вынсьӧдӧма Коми Республика мутасын «Уджвывса ветеран» ним сетан пӧрадок да условиеяс йылысь положение. 

Та дырйи Положение дорӧ 2 №-а содтӧдын вайӧдӧма уджын ведомствоса отличие пасъяс лыддьӧг, кутшӧмъяс улын, торйӧн нин, гӧгӧрвосьӧны медальяс, почёта нимъяс, почёт грамотаяс, морӧсвывса пасъяс да отличие пасъяс, кутшӧмъясӧс вынсьӧдӧма ведомствояслӧн инӧда актъясӧн да кутшӧмъяс лоӧны уджын ыджыд вермӧмъясысь да служебнӧй да йӧзлы мукӧд пӧльза ваян уджын ыджыд заслугаясысь торъя ошкӧмӧн.

Положениелӧн 6 пунктса тайӧ 5 абзацкӧд ӧттшӧтш пасйӧма, мый  «Уджвывса ветеран» ним сетігӧн тӧд вылӧ босьтӧны уджын ведомствоса отличие пасъяс уджсикасын удж серти, условиеӧ кутчысьӧм  дырйи, мый наградитӧм йылысь решениесӧ примитӧма веськыда торъя уджалысь (служащӧй) серти, коді пырӧ учреждениелӧн, организациялӧн штатӧ либӧ коді уджалӧ (служитӧ) организацияясын (учреждениеясын), предприятиеясын, кутшӧмъяс пырӧны лӧсялана федеральнӧй органлӧн веськӧдлӧм улӧ. 

Татшӧм ногӧн, тайӧ нормалӧн положениеясысь петӧ, мый «Уджвывса ветеран» ним сетӧм вылӧ колӧ, медым уджалысь водзджык пырис канму власьт органса учреждениелӧн (организациялӧн) штатӧ да вӧлі наградитӧма сійӧс уджын ведомствоса отличие пасӧн уджсикасын удж серти. 

«Нотариатын сьӧлӧмсянь уджалӧмысь» І, ІІ да ІІІ степеня медальсӧ лӧсьӧдӧма РФНП (Федеральнӧй нотариальнӧй палаталӧн наградаяс да мукӧд ошкӧм йылысь положение, кутшӧмӧс вынсьӧдӧма Россия Федерацияса субъектъяслӧн нотариальнӧй палатаясӧс петкӧдлысьяс собраниелӧн 2011 во косму тӧлысь 21-22 лунъясса шуӧмӧн, 25 №-а сёрнигижӧд).

Ни Россия Федерацияса нормативнӧй инӧда актъясын, ни Коми Республикаса оланпастэчасын «ведомствоса отличие пас» гӧгӧрвоӧдӧмыс абу. Сідзжӧ абу нормативнӧй подув, мый индӧ тайӧ пасъяс лыддьӧгсӧ, кутшӧмъясӧс босьтӧны тӧд вылӧ «Уджвывса ветеран» ним сетігӧн да кытчӧ пырӧ «ведомство» йылысь гӧгӧрвоӧдӧм. Ставӧн ведомство улын гӧгӧрвоӧны канму власьт орган, коді збыльмӧдӧ канмулысь урчитӧм могъяс, веськӧдлӧ уджын торъя юкӧнъясӧн, став организацияӧн, учреждениеӧн, предприятиеӧн. 

Коми Республикаса Оланподув Ёрд 2011 вося кӧч тӧлысь 30 лунӧ «Коми Республика мутасын «Уджвывса ветеран» ним сетан пӧрадок да условиеяс йылысь положение вынсьӧдӧм йылысь» Коми Республикаса Веськӧдлан котырлӧн 2007 во ӧшым тӧлысь 19 лунся 302 №-а шуӧмӧн вынсьӧдӧм «Уджвывса ветеран» ним сетан пӧрадок да условиеяс йылысь положение дорӧ 2 №-а содтӧдлысь оланподувлы лӧсялӧмсӧ прӧверитӧм йылысь делӧ видлалӧм бӧрын воис кывкӧртӧдӧ сы йылысь, мый 2 №-а содтӧдын уджын ведомствоса отличие пасъяссӧ лыддьӧдлӧмыс торйӧн оз торк гражданалысь Коми Республикаса Оланподулын пасйӧм инӧдъяссӧ да вӧлясӧ, сы вӧсна мый ошкӧмлысь тайӧ сикасъяссӧ пасйӧма СССР-са, РСФСР-са да Россия Федерацияса ведомствояслӧн инӧда актъясын да Россия Федерацияса да Коми Республикаса оланпастэчаслӧн вылынджык индӧм нормаяс серти лоӧны «Уджвывса ветеран» ним сетӧм вылӧ подулӧн. Та дырйи аслас шуӧмын ёрд индіс, мый Положение дорӧ 2 №-а содтӧд, сійӧ юкӧнын, кӧні сійӧ индӧ уджын ведомствоса отличие пасъяслысь тырвыйӧ да, збыльысь, пӧдса лыддьӧг, мый сетӧ «Уджвывса ветеран» ним сетӧм вылӧ инӧд, оз лӧсяв Коми Республикаса Оланподувлы, сылӧн 4,11,17 статьяяслы. 
Коми Республикаса Веськӧдлан котырлӧн 2013 вося ода-кора тӧлысь 17 лунся 159 №-а шуӧмӧн вежсьӧмъяссӧ пыртӧма индӧм Положениелӧн 2    №-а содтӧдса 5 пунктын. «Уджвывса ветеран» ним сетӧм вылӧ инӧд сетысь уджын ведомствоса отличие пасъяс лыддьӧгын пасйӧма, сы лыдын, олӧмӧ пӧртысь власьт федеральнӧй органъяслӧн мукӧд медаль, почёта ним, морӧсвывса пас, пас, почёт грамота, аттьӧалӧм, кодъяслӧн уджӧн веськӧдлӧ Россия Федерацияса Президент да Россия Федерациялӧн Веськӧдлан котыр,  Россия Федерациялӧн Федеральнӧй Собраниеса Каналан Дума да Россия Федерациялӧн Федеральнӧй Собраниеса Федерацияса Сӧвет, ёрд власьтса федеральнӧй органъяс, Россия Федерацияса Прокуратура, Россия Федерацияса Следственнӧй комитет, СССР-са канму власьт органъяс,    СССР-са ёрдъяс да прокуратура органъяс, кутшӧмъясӧн наградитӧм йылысь  помшуӧмъяссӧ урчитӧм пӧрадок серти примитӧма уполномочитӧм чина мортӧн. 

Татшӧм ногӧн, Коми Республикаса Веськӧдлан котыр бырӧдіс 2 №-а содтӧдын Коми Республикаса Оланподувлы лӧсявтӧмторъяссӧ уджын ведомствоса отличие пасъяс лыддьӧг дзескӧдан юкӧнын, мыйяс сетӧны «Уджвывса ветеран» ним сетӧм вылӧ инӧд, сы отсӧгӧн, мый вӧчис сійӧс восьсаӧн, кытчӧ пырӧны, урчитӧм нимъяс кындзи, уджын мукӧд ведомствоса отличие пас, кутшӧмӧн наградитӧм йылысь помшуӧмъяссӧ урчитӧм пӧрадок серти примитӧма олӧмӧ пӧртысь, оланпас пыртысь да ёрд власьт федеральнӧй органъяслӧн, Россия Федерацияса Прокуратуралӧн, Россия Федерацияса Следственнӧй комитетлӧн,  СССР-са канму власьт органъяслӧн, СССР-са ёрдъяслӧн да прокуратура органъяслӧн  уполномочитӧм чина йӧзӧн. 

«Уджвывса ветеран» ним сетан пӧрадок да условиеяс индӧм серти Россия Федерацияса субъектъяслӧн канму власьт органъяслысь уджмогъяссӧ дзескӧдӧма федеральнӧй оланпастэчасӧн, сы лыдын актъясӧн,  кутшӧмъяс индӧны гражданалысь категорияясӧ, кодъяс лоӧны уджвывса ветеранъясӧн,  мыйяс серти граждана, кодъясӧс наградитӧмаӧсь уджын ведомствоса отличие пасъясӧн да кодъяслӧн эм лӧсялана уджалан стаж, колана пӧрадок серти лыддьыссьӧны тайӧ инӧда субъектъясӧн, сы вӧсна мый тайӧ положениесӧ пасйӧма «Ветеранъяс йылысь» Федеральнӧй оланпасын 7 статьялӧн 1 юкӧнса 2 пунктын. 

Татшӧм ногӧн, Положение дорӧ 2 №-а содтӧд примитігӧн Коми Республикаса Веськӧдлан котыр тӧд вылӧ босьтіс Россия Федерациялӧн да сылӧн субъектъяслӧн веськӧдланторъяссӧ Россия Федерацияса Оланподулын индӧм юклӧмсӧ да инӧд серти збыльмӧдіс уджмогъяссӧ, мыйяс лоӧны сылӧн федеральнӧй оланпастэчас серти да мыйяс подуласьӧны Коми Республикаса Оланподулын 64 статьялӧн 2 пунктса да 91 статьялӧн 1 пунктса положениеяс вылӧ.

Кыдзи пасйис Россия Федерацияса Оланподув Ёрд, «Уджвывса ветеран» ним сетан пӧрадок да условиеяс урчитӧмыс да, лӧсялӧмӧн, индӧм ним сетӧм могысь уджын отличие пасъяс индӧмыс пырӧ Россия Федерацияса субъектъяслӧн компетенцияӧ (2013 во вӧльгым тӧлысь 21 лунся 1821-О №-а кывкӧртӧд). 

Таысь петӧ, мый Коми Республикаса Веськӧдлан котыр «Ветеранъяс йылысь» Федеральнӧй оланпаслӧн 7 статьяса 4 пунктӧн сылы сетӧм уджмогъяссӧ тӧд вылӧ босьтӧмӧн инӧд серти ачыс вермӧ индыны кыдзи уджын ведомствоса отличие пасъяс лыддьӧг, кутшӧмъясӧс босьтӧны тӧд вылӧ «Уджвывса ветеран» ним  сетігӧн, сідзи и условиеяссӧ, мыйяслы колӧ лӧсявны тайӧ отличие пасъяслы. 

Уджын ведомствоса отличие пасъясӧн сӧмын организацияяслысь (учреждениеяслысь), канму власьт органъяслысь, либӧ налӧн веськӧдлӧм улӧ пырысь органъяслысь наградаяссӧ лыддьӧм йылысь условиеяссӧ Коми Республикаса Веськӧдлан котырлӧн вылынджык индӧм шуӧмын 6 пуктса 5 абзацын индӧмыс артмӧ «Уджвывса ветеран» ним сетӧмкӧд йитчӧм  йитӧдъяслӧн публично-правӧвӧй пытшкӧслунысь, сы вӧсна мый мортлы  тайӧ ним сетӧмыс кыскӧ лӧсялана канму органлысь ветеранлы социальнӧй отсӧг сетан мераяс сетӧм серти уджмогъяс артмӧм, кутшӧмъясӧс сьӧмӧн могмӧдӧны лӧсялана сьӧмкуд сьӧм тшӧт весьтӧ. 

Татшӧмсяма ладмӧдӧмыс лӧсялӧ Мортлӧн инӧдъяс комитетлӧн инӧдӧн вӧдитчан практикалы, коді видзӧдӧ Гражданскӧй да политическӧй инӧдъяс йылысь 1966 во ӧшым тӧлысь 16 лунся войтыркостса пакт збыльмӧдӧм бӧрся, мый серти быд ногӧн увтырттӧг оланпас водзын ӧткодьлун вылӧ да оланпас ӧткодя дорйӧм вылӧ инӧдыс оз петкӧдлы, мый шыӧдчӧмын быд сикас торъялӧмыс да условиеясыс лоӧны увтыртанаӧн, такӧд йитӧдын колана нога да подулалӧм муртӧсъяс вылын подуласьӧм торйӧдӧмыс Пактса 26 статьялӧн вежӧртас серти оз ло дугӧдӧм увтыртӧмкӧд ӧткодьӧн (Комитетлӧн 1987 во косму тӧлысь 9 лунся 182/1984 №-а помшуӧмлӧн 13 пункт). 

Канмусянь мортлы сетан социальнӧя могмӧдӧм вермӧ шымыртны йӧзӧс социальнӧя доръян уна сикас, но Коми Республикаса Оланподувлӧн 40 статьяӧ пырысь оланподув нормаяслӧн вежӧртас серти сылӧн шӧр сюрӧсӧн лоӧ материальнӧя могмӧдӧм, гражданалӧн олӧм вылӧ сьӧм сетӧм, кодъяслӧн сійӧ либӧ мӧд помкаяс вӧсна абу позянлуныс асшӧра нажӧвитны удждон. Шыӧдчысьлы «Уджвывса ветеран» нимлӧн абутӧмлуныс оз петкӧдлы, мый сылысь мырддясны канмусянь социальнӧя могмӧдӧм вылӧ инӧдсӧ. 

Татшӧм ногӧн, «Уджвывса ветеран» ним сетӧм вылӧ тӧд вылӧ босьтан наградаясӧн сӧмын уджын ведомствоса отличие пасъяс лыддян республикаса оланпас дасьтысьӧн индӧм условиеяссӧ да на лыдӧ «Нотариатын сьӧлӧмсянь уджалӧмысь» ІІ да ІІІ степеня медальяс пырттӧмсӧ, шыӧдчысьлӧн подувъяс  вылӧ видзӧдтӧг, оз вермы видлавсьыны кыдзи ӧткодьлунлысь оланподув принципъяссӧ торкысьӧн, сы вӧсна мый тайӧ условиеыс подуласьӧма организацияяс, кодъяс пуктісны (пуктылісны) ассьыныс пай канму (ведомствоса) могъяс збыльмӧдӧмӧ, да сійӧ организацияяс, ӧтйӧза ӧтувъяс костын, кодъяс оз пырӧдчыны (эз пырӧдчывны) тайӧ уджӧ, подулалӧм торъялӧмъяссӧ тӧд вылӧ босьтӧм вылӧ. 

Та кындзи, «Уджвывса ветеран» ним сетӧм да содтӧд категория гражданалы лӧсялана социальнӧй отсӧг мераяс сетӧм, мый вылын сулалӧ шыӧдчысь корӧмын, корӧ пыртны вына оланпастэчасӧ лӧсялана вежсьӧмъяс  да оз пыр Коми Республикаса Оланподув Ёрдлӧн компетенцияӧ, кыдзи сійӧс индӧма Коми Республикаса Оланподувлӧн 96 статьяын да «Коми Республикаса Оланподув Ёрд йылысь» Коми Республикаса Оланпаслӧн 3 статьяын. Шыӧдчысь збыльвылас пуктӧ тайӧ нормалысь вын паськӧдӧм йылысь юалӧм. Збыльысьсӧ сійӧс разьӧмыс лоӧ сӧмын оланпас дасьтысьлӧн  медыджыд инӧдӧн.

Татшӧм ногӧн, уджын ведомствоса отличие пасъяс лыддьӧгыс аслас оланподув да инӧд вежӧртас серти, мый вынсьӧдӧма «Коми Республика мутасын «Уджвывса ветеран» ним сетан пӧрадок да условиеяс йылысь положение вынсьӧдӧм йылысь» Коми Республикаса Веськӧдлан котырлӧн 2007 во ӧшым тӧлысь 19 лунся 302 №-а шуӧмӧн вынсьӧдӧм «Уджвывса ветеран» ним сетан пӧрадок да условиеяс йылысь положение дорӧ 2 №-а содтӧдӧн, оз вермыны видлавсьыны кыдзи мортлысь да гражданинлысь инӧдъяссӧ да вӧлясӧ дзескӧдысьӧн, омӧльтысьӧн либӧ мукӧд ногӧн торкысьӧн, сы лыдын и шыӧдчысьлысь инӧдсӧ, кутшӧмӧс гарантируйтӧма Коми Республикаса Оланподувлӧн 4, 11 да 17 статьяясӧн. 
Та дырйи Коми Республикаса Оланподув Ёрд лыддьӧ коланаӧн пасйыны тайӧ Шуӧмын, мый сэк, кор практикаын лоасны вензьӧмъяс сы йылысь, лоӧ-ӧ лӧсялана наградаыс (орденыс, медальыс), почёта нимыс, уджын ведомствоса отличие пасыс гражданинлы «Уджвывса ветеран» ним сетӧм вылӧ подулӧн, тайӧ вензьӧмсӧ колӧ разьны оз оланподув ёрдтэчас пӧрадок серти, а ӧтув юрисдикция ёрдын, вына оланпастэчас серти. 

Висьталантор подув вылын, Коми Республикаса Оланподувлӧн 96 статьяса коймӧд юкӧнӧ да «Коми Республикаса Оланподув Ёрд йылысь» Коми Республикаса Оланпаслӧн 63 статьяӧ, 66 статьяса медводдза юкӧнӧ, 68 статьяса медводдза, мӧд, коймӧд да нёльӧд статьяясӧ, 69, 78, 80 да 81  статьяясӧ кутчысьӧмӧн, Коми Республикаса Оланподув Ёрд

ш у и с:

1. Лыддьыны Коми Республикаса Оланподувлӧн 4, 11 да 17 статьяяслы лӧсяланаӧн «Коми Республика мутасын «Уджвывса ветеран» ним сетан пӧрадок да условиеяс йылысь положение вынсьӧдӧм йылысь» Коми Республикаса Веськӧдлан котырлӧн 2007 во ӧшым тӧлысь 19 лунся 302 №-а шуӧмӧн вынсьӧдӧм «Уджвывса ветеран» ним сетан пӧрадок да условиеяс йылысь положение дорӧ 2 №-а содтӧдсӧ, сійӧ юкӧнын, кӧні абу пасйӧма «Уджвывса ветеран» ним сетӧм вылӧ инӧд сетысь наградаяс лыддьӧгын уджын отличие пасъяссӧ, кутшӧмъясӧс сетӧмась организацияяс, кодъяс оз пырны СССР-са, РСФСР-са и Россия Федерацияса канму да олӧмӧ пӧртысь власьт органъясӧ. 
2. «Коми Республикаса Оланподув Ёрд йылысь» Коми Республикаса Оланпаслӧн 73 статья серти тайӧ Шуӧмыс бӧръя, сійӧс оз позь обжалуйтны, вынсялӧ пырысь-пыр сійӧс юӧртӧм бӧрын, вынсялӧ веськыда да оз ков эскӧдны мукӧд органӧн да чина йӧзӧн.
3. «Коми Республикаса Оланподув Ёрд йылысь» Коми Республикаса Оланпаслӧн 72 статья серти Шуӧмсӧ колӧ пырысь-пыр йӧзӧдны «Коми Республикаса канму власьт органъяслӧн индӧд-тшӧктӧмъяс» журналын да «Республика» газетын.
Коми Республикаса Оланподув Ёрд

